
			... con esta soledad 
inservible
vacía

			
			se puede algunas veces 
entender
el amor.

			«Luna Congelada», MARIO BENEDETTI

			
		

	
		
			SANDALIAS VERDES

			 

			Non hai nada que medirlle ao tempo

			entre ela e mais eu.

			Caeron as agullas do reloxo 

			e pisámolas coas sandalias verdes.

			Fuximos

			devoradas polas xeometrías do chan.

			Conducindo decateime:

			nunca cortaran o cordón que nos atou.

			 

			No teu espazo de cor area

			colgan os arrecendos 

			nas cortinas de tul branco

			nas cintas das máscaras

			que miran estúpidas

			o punto e liña sobre o plano de Kandinsky.

			E volvo entrar

			para lamber a luz marela

			das físgoas das táboas do chan.

			Todo inmóbil...

			agás a vella noria desenfocada na foto da parede

			que xira centrífuga. 

			E eu, con vinte e tres anos,

			xogando na praia de Louro  dacabalo do amor...

			na area.

			Pecho a porta para que o aire non entre. 

			 

			E cando ti fuches raíña

			os dragóns escupían príncipes.

			 

			Non apreixar nada dela.

			Nin o rastro no lenzo da cama

			Nin as manchas da parede

			(deixalas caer pola ventá 

			entre as pólas velenosas das adelfas)

			Non imaxinar sequera a súa risa 

			tortura dunha felicidade allea e mol.

			PERO NO MÍA, NI DE DIOS NI DE NADIE... 
NI TUYA SIQUIERA1

			Non gardar nada, nunca máis, 

			na caixa branca das calcomanías estúpidas.

			Non querela viva...

			deixala vivir onde non a poida tocar

			 ...onde

			non a poida tocar

			...onde

			non a poida tocar

			Deixala vivir onde non a poida tocar

			Shit...!

			ONDE NON A POIDA TOCAR!

			
			
				
					1 «Libre te quiero», de Agustín García Calvo. Poema musicado por Amancio Prada.

				

			

			
			 

			Fun andar pola horta.

			Os tomates podreceran ata a rama,

			vultos deformes e purulentos.

			As berenxenas mirraran pola xeada destas noites.

			Pensei no verán.

			Bailabas entre as cebolas

			cos abelorios de mamá

			e a terra nas unllas dos pés. 

			Espidas,

			coa marca do sol nas nádegas,

			chuchastes as raiolas de agosto.

			O pelo púbico flotando na auga da piscina 

			entre os limóns amarelos.

			O can fixo un burato ao pé da cerdeira

			onde ti cantabas co ukelele.

			Enterrei alí a túa voz

			e volvín para dentro coas xemas dos dedos azuis.

			Ía frío.

			 

			...

			Shit! Onde non a poida tocar 

			...onde non a poida tocar. 

			 

			Non teño que tocarte

			para poder verte.

			Non teño que ulirte

			para saberte triste.

			Non teño que amarte

			para deixarte ir.

			Non preciso ouvirte

			para saber que non has volver.

			Non te necesito

			para que respires.

			Pero non mo negues nunca máis...

			é amor. 

			 

			Pampullos marelos esvaecidos,

			pasando a toda présa polas

			herbeiras de Xermeade.

			Margaridas nun cristal convexo

			agardando a espertaren noutros sentidos, 

			como se elas mesmas non os tiveran xa todos.

			A túa cabeleira verde xogando á camuflaxe

